
Un pö ghe pä de vedde Rosolea,

Che a cianze, a ô ciamma, e se resveggia in lê

D’un’esecranda ribellion l’idea,

Voendo a qualunque costo andâ inderrê;

Poi in quella descoverta, se a l’è vea,

Ghe pâ che e cose vaddan pe-i so pê;

Poi ô ne pensa un’atra e un’atra ancon

Sempre inçerto e in continua agitazion.



84

A flotta intanto verso a tæra finta

Con un vento propizio a s’incamiña;

Ma lê a diventa meno assæ distinta

Quando i spagnolli a creddan ciù vixiña;

Se fa ciù spersa e ciù slavâ a so tinta

E lê sempre ciù bassa e ciù picciña;

A-a fin a scomparisce, e derimpetto

Ghe resta solo l’orizzonte netto.

Allôa dall’impazienza a zoventù

A l’ëa portâ a-i estremi i ciù fatali;

I mogogni e i lamenti ëan sempre ciù

E veementi e imperiosi e generali;

Inutilmente intrepido in sciù e in zù

O corriva l’Eroe pe attaxentali,

Destramente e a propoxito mescciando

Preghee, minacce, esortazion, comando.

E pe mette a uña prêuva anche maggiô

A prudenza, l’eroïco ardimento,

E a costanza do gran navigatô,

Maboia, accompagnôu da un reggimento

D’atri diai (permettendolo ô Segnô)

L’aia ô conturba e ô fa che cange ô vento;

Coscicchè, quando ciù gh’ëa necessaio

D’aveîlo in poppa, ô diventò contraio.

